
FROXÁN
Comunidade titular: Lugar de Froxán (Vila Cova, Lousame)
Forma xurídica: MVMC
Superficie: 100 ha
N.º de comuneiras/os: 6 (4 mulleres, 2 homes)
N.º mulleres no órgano de goberno: 4 (de 6)

Aldea de Froxán cun birrio (Apus apus)  
no primeiro plano

Síntese histórica

O monte veciñal de Froxán, 
como os demais da súa con-
torna, ten a súa orixe docu-
mentada en cartas forais da 
Baixa Idade Media. Froxán 
aparece referenciado por pri-
meira vez nun documento de 
1409 polo cal o mosteiro de 
San Paio de Antealtares afora 
unha renda de pan percibi-
da polos bens deste lugar. En 
1527 o Mosteiro de San Mar-
tiño Pinario outorga carta de 
foro relativa a todos os bens 
das herdades de Froxán, que 
queda vinculado ao Señorío 
da Pena d’Ouro (ou Pedra do 
Ouro), sediado no Obre (Noia) 
e, a partir de 1708, ao Marque-
sado de Mos. O foro é redimido 
colectivamente en 1928 por un 
total de 6049,20 pesetas.

A pesar de que a redención 
incluía a totalidade do mon-
te común, nos anos 1930 os 
terreos incorpóranse ao MUP 
n.º 171 ‘Monte Agudo’, que é 
plantado con piñeiro a partir 
de 1947 polo Patrimonio Fo-
restal do Estado. A foresta-
ción forzosa e as ocupacións 
mineiras supoñen o fin das 
prácticas agrosilvopastorais, 
vendéndose a maior parte da 
cabana gandeira (unhas 200 
cabezas). En abril de 1975, as 
veciñas e veciños das entón 
seis casas do lugar solicitan a 
clasificación do monte como 
veciñal en man común, o que 
se acada en marzo de 1977. En 
2002 extínguese o convenio 
de xestión coa administración 
autonómica.

Salamántiga rabilonga 

Ra patilonga  
(Rana iberica)

Bosque de ribeira no río do Portiño

CONTEXTO
Situación

Froxán encóntrase na zona de 
cabeceira do río Pesqueiras 
(tamén coñecido como rego 
das Rabaceiras ou río San 
Fins), tributario do Traba, a 
aproximadamente 9 km da ría 
de Muros e Noia e da Zona de 
Especial Conservación (ZEC) 
do Esteiro do Tambre (Rede 
Natura 2000). O monte sitúa-
se nos contrafortes orientais 
da península do Barbanza, na 
ladeira norte do Monte da Xi-
roña, cuxa cota máis elevada 
é o Coto da Xiroña, con 532 m, 
sendo o punto máis baixo o 
río San Fins logo do seu paso 
pola paraxe do Chan de Ave-
lán, a 209 m. O monte veciñal 
pertence ao lugar do mesmo 
nome, unha aldea de 7 casas e 
unha poboación de 14 habitan-
tes (2025). Froxán está situado 
a 36 km de Santiago de Com-
postela, a 10 km da cabeceira 
municipal (Portobravo) e a 13 
km de Noia.



VALORES DE  
CONSERVACIÓN
O territorio de Froxán foi re-
coñecido en 2017 como Área 
Conservada por Pobos In-
díxenas e Comunidades Lo-
cais (ICCA) e incluído tanto no 
Rexistro Internacional de IC-
CAs como na Base de Datos 
Mundial de Áreas Protexidas 
do UNEP-WCMC. A pesar de 
partir dunha situación de no-
tábel degradación ambiental 
resultante da combinación 
de sucesivos incendios (1993, 
2000, 2006 e 2016), monocul-
tivos forestais, especies exóti-
cas invasoras e abandono de 
labores mineiros, a xestión da 
comunidade alcanzou avan-
ces significativos na restaura-
ción dos ecosistemas.

Na zona alta encóntrase 
Campo de Lamas, un alvéolo 
de alteración granítica con 
solos de natureza higrotur-
bosa desenvolvidos,  con 
profundidades de ata 90 cm. 
A acumulación de grandes 
cantidades de restos orgáni-
cos baixo condicións húmidas 
xerou unha turbeira minero-
trófica que se inclúe dentro 
do hábitat 7 140 (Tremoal 
oligotrófico) rodeado dunha 
mineroparaturbeira oligotró-
fica. En 2023, logo da súa res-
tauración pola comunidade, 

Plantación de frondosas na Costaneira en abril de 2018

Boca dunha antiga galería mineira

Campo de Lamas foi incluído 
no Inventario de Zonas Húmi-
das de Galicia mediante Re-
solución da Dirección Xeral 
de Patrimonio Natural.

Outros hábitats presentes 
e en recuperación inclúen 
carballeiras (9230),  sou-
tos (9260), bosques aluviais 
(91E0*), queirogais húmidos 
(4020*), queirogais secos 
(4030), rochedos (8220) e co-
vas (8310). O hábitat 8310 cor-
respóndese con numerosas 
galerías mineiras abandona-
das, que albergan especies 
vulnerables como a carriza 
luminescente (Schistostega 
pennata) e comunidades de 
morcegos, incluíndo Rhinolo-
phus hipposideros e Myotis 
bechsteinii, esta última es-
pecie particularmente esca-
sa e con poucas localidades 
coñecidas na Galiza. Froxán 
é un dos poucos lugares de 
swarming de quirópteros 
documentados na Galiza. O 
xacemento mineiro tamén 
ten a condición de Punto de 
Interese Xeolóxico.

Nas zonas de ribeira localizou-
se a presenza de Dryopteris 
guanchica, un fento relicto 
macaronésico, así como de 
diversas especies de anfibios, 
incluíndo a píntega rabilonga 
(Chioglossa lusitanica) e ra 

patilonga (Rana iberica). En-
tre a avifauna, destaca a pre-
senza de parellas reprodutoras 
de dúas especies de falconifor-
mes, a aguia albela (Circaetus 
gallicus) e o azor común (Ac-
cipiter gentilis), e varias aves 
con estatus de ameaza, entre 
as cales o peto verde (Picus 
sharpei), a laverca (Alauda 
arvensis), a papuxa do mato 
(Sylvia undata) e a escribenta 
riscada (Emberiza cia).

En termos de patrimonio cul-
tural, ademais da existencia 
de varios muíños e elementos 
de patrimonio industrial aso-

ciados á actividade mineira, 
destaca un grande valo de 
pedra a modo de cercado 
para gardar o gando realiza-
do con pedra seca a base de 
cachotes de granito, sen que 
se coñeza polo momento a 
súa datación. Ten un períme-
tro de aproximadamente 1 km 
que pecha unhas 5 hectáreas 
de superficie na zona alta do 
monte, incluíndo a fonte de 
Ramo Curvo e a turbeira de 
Campo de Lamas.



BOAS PRÁCTICAS
Restauración de turbeira

A turbeira de Campo de Lamas 
foi drenada polos servizos fo-
restais na década de 1970, o que 
levou á súa degradación. A tur-
beira cumpre unha importante 
función de regulación hídrica, 
minimizando a erosión en epi-
sodios torrenciais e permitindo 
a infiltración gradual na ladeira 
granítica na que se encontran 
os mananciais que alimentan a 
traída de auga veciñal. Durante 
a última década, nos períodos de 
seca prolongada víñase obser-
vando unha dimunición notábel 
dos caudais da traída, o que le-
vou a considerar que a restaura-
ción da turbeira podería reverter 
ou mitigar esta situación.

En 2018 Froxán foi selecciona-
do xunto con outros tres pro-
xectos de todo o Estado para a 
súa inclusión na Guía práctica: 
Cómo planificar los proyectos 
de custodia para adaptarse 
al cambio climático en las re-
giones vulnerables de España. 
Isto permitiu a elaboración, en 
colaboración coa Universidade 
de Santiago de Compostela, dun 
Plan de xestión e adaptación ao 
cambio climático da zona húmi-
da de Campo de Lamas, que foi 
posto en práctica. Logo da eli-
minación das especies exóticas 
invasoras, en 2020 procedeuse 
ao recheo dos canais de dre-
naxe, recuperando a hidroloxía 
orixinal co apoio da Fundación 
Santander, evidenciándose os 
resultados aos poucos meses. 
Seguindo principios de perma-
cultura e prácticas tradicionais 
de manexo da auga, tamén se 
ensaiou a creación dunha suce-
sión de pozas no rego da Abellei-
ra, polo que desauga a turbeira, 
maximizando a infiltración late-
ral e a creación e prolongación 
de hábitats húmidos. A actuación 
consolidouse en 2024 nunha ac-
tuación piloto do proxecto CA-
PRIF-CC financiado pola Funda-
ción Biodiversidad.

Cortalumes verdes

Logo do devastador incendio de 
2006, unha das primeiras medi-

das tomadas pola comunidade 
foi a eliminación dunha masa 
de eucalipto situada inmediata-
mente ao norte do lugar, subs-
tituíndoa por un souto de case 
2 hectáreas, co propósito de 
servir de cortalumes verde. Un 
novo incendio en 2016 fixo que 
se procurase replicar aquela ex-
periencia a unha escala maior, 
procurando inicialmente pro-
texer o flanco do nordés, máis 
exposto aos lumes. Emulan-
do a sucesión forestal natural, 
desde 2017 retiráronse especies 
pirófitas (fundamentalmente P. 
radiata e E. globulus) nunhas 
40 hectáreas de monte, rea-
lizando as cortas de maneira 
que se conservasen as frondo-
sas presentes no sub-bosque e 
propiciando posteriormente a 
rexeneración natural median-
te rozas e podas de formación. 
En simultáneo buscouse con-
solidar as masas de frondosas 
preexistentes e eliminar os focos 
de especies invasoras, particu-
larmente Acacia melanoxylon, 
Acacia dealbata e Robinia 
pseudoacacia. 

Voluntariado

A reducida poboación do lugar 
fixo que, logo do incendio de 
2016, se acudise ao volunta-
riado ambiental para iniciar os 
proxectos de restauración de 
ecosistemas. Recuperando a 
práctica tradicional da “roga” 

(convocatoria de traballo co-
lectivo) e “albaroque” (comi-
da e festa celebrada logo dos 
traballos), durante 2017 consti-
tuíuse un grupo inicial de par-
ticipantes e en abril de 2018 
lanzouse en Froxán o proxecto 
das “Brigadas deseucaliptiza-
doras” da man da asociación 
Verdegaia e que na actualidade 
conta con preto de 1500 ‘bri-
gadistas’ inscritas. O proxecto 
pon en contacto comunidades 
que desexan acometer accións 
de restauración ambiental cun 
corpo activo de voluntariado, 
que conta cos seguros necesa-
rios e un banco de ferramenta 
e maquinaria. A contribución 
das persoas voluntarias de fóra 
da comunidade foi chave nos 
avances en materia de conser-
vación e continúa sendo o piar 
de todas as accións, formando 
unha especie de “comunidade 

extendida” para alén das casas 
comuneiras. En 2019 a iniciativa 
recibiu o Lush Spring Prize á 
rexeneración ambiental.

Educación ambiental

En 2017 lanzouse o proxecto 
“Montescola” en Froxán, bus-
cando crear un vínculo conti-
nuado no tempo entre crianzas 
e as súas familias con diversos 
espazos do monte veciñal. Para 
iso, recuperouse a antiga prác-
tica das “postas”, unha forma 
de propiedade sobre o voo das 
árbores, común nos montes 
veciñais, na que unha casa se 
reservaba o dereito de aprovei-
tar os froitos, leña e cortiza de 
determinadas árbores. De xei-
to similar, en Froxán crianzas e 
familias asumen o compromiso 
de retornar cada ano a rozar e 
podar as árbores que plantaran, 
podendo recoller os seus froitos.

Restauración do bosque de ribeira do Portiño en 2017

Eliminación de abrochos de eucalipto na turbeira de Campo de Lamas

Desde entón, pasaran por Fro-
xán máis dun milleiro de cati-
vas e mozos de distintos centros 
educativos, convertendo o mon-
te nunha extensa aula da natu-
reza ao aire libre. O monte foi 
incluído no Catálogo de Lugares 
Naturais de Interese Pedagóxi-
co (LNIP) e acolle o Centro de 
Interpretación da Conservación 

Monte de Froxán logo 
do lume de 2016

Trasnas e bruxa nunha visita teatralizada

Cortalumes verdes e  
paisaxes cortalumes

Os cortalumes verdes están 
formados por árbores, arbus-
tos, plantas herbáceas e fun-
gos que xeran un microclima 
máis fresco, húmido e sombrío. 
Axudan a bloquear as lapas e 
a calor, reducindo a velocida-
de de avance e enerxía tan-
to en lumes de copas (que se 
espallan de árbore en árbore) 
como os lumes de chan (que 

avanzan polo mato do soto-
bosque). Son máis efectivos 
cando se sitúan de xeito per-
pendicular aos ventos domi-
nantes que empurran o lume 
(o nordés no caso de Froxán). 
As paisaxes cortalumes arti-
culan cortalumes verdes con 
outros elementos e aprovei-
tamentos en mosaico que xe-
ran descontinuidades, como 
os pastos, terras agrícolas ou 
zonas húmidas, entre outros.

Comunitaria, unha iniciativa do 
Centro de Saberes para a Sus-
tentabilidade, recoñecido ofi-
cialmente pola Universidade 
das Nacións Unidas. Montescola 
tamén impulsou o proxecto “Es-
colas Abertas e con Fume” para 
vincular centros educativos con 
montes veciñais.

